
Dat Dorf, wo ich fröher gewonnt han, do gov et kein Stroßbahn, do gov et en
Ieserbahn, ävver Stroßebahn oder U-Bahn hatten se ald gar nit. 

Do stundt ich ens am Nüümaat un moot noh Höhenhaus fahre met der Linie Vier.
Stundt ich do, do kom de Eins, de Zwei, de Sibbe, de Aach, nor die Vier, die wor
nit dobei. Ich hatt ävver jet ze lese met, wor mer dann egal. Ävver wie en Stund
eröm wor un et kom immer noch kein Linie vier, do han ich an däm Büdche
gefrog: “Entschuldigen Sie bitte, können Sie mir sagen, ob die Linie vier ab
Neumarkt fährt?” 

Säht dä för mich: “Jo, die Linie vier fährt ab Nüümaat.” Hmm! Ich han wigger gewaadt. Ich denk: “Do
kann jet nit stemme. Es die kapodd? Irgend jet es doch falsch!” 

Da han ich noch einer gefrog. Ich sag: “Fährt die Linie vier hügg gar nit mih?” Säht e för mich: “Die fährt
ald der ganze Dag, die fährt och morge widder un gester fuhr se och. Ävver unge, do steiht e ‘U’. Do
mutt ehr rungergonn un dann künnt ehr och met der Linie Vier fahre.” 

